
Starfsáætlun: Umsögn leikskóladeildar 

Skólaárið 2023-2024 

Leikskólinn Arnarsmári 

Tengsl við námskrá: Í Arnarsmára er unnið af metnaði, alúð og áhuga til að efla leikskólastarfið. 
Unnið er markvisst með einkunnarorð leikskólans frumkvæði, vinátta og gleði. Starfsáætlun er unnin í 
takt við námsskrá sem hefur verið í endurskoðun og mun verða birt á haustmánuðum.  

Endurmat – umbótaáætlun: Mati á skólastarfinu eru gerð góð skil og umbótaþættir koma vel fram 
í starfsáætluninni. Fyrirkomulag á mati barna er skýrt, einstaklingsmiðað og gert til að efla barnið, 
áhuga þeirra, getu, styrk og hæfni. Fjölbreyttar matsaðferðir eru notaðar s.s. spurningalistar, 
kannanir, mat frá utanaðkomandi eftirlitsaðilum, viðtöl og fleira. Innra og ytra mat í Arnarsmára er 
umbótamiðað og eru niðurstöður opinberar, birtar á heimasíðu skólans og í umbótaáætlun.  

Þróunar- og nýbreytnistarf: Unnið verður áfram með réttindi barna og Barnasáttmálann, 
Uppbyggingarstefnuna, Lubba og Blæ.  Lögð verður áhersla á fræðslu í formi námskeiða og fræðslu- 
og spjallmorgna fyrir starfsfólk. Arnarsmári lauk Erasmus+ verkefni sem heitir „The power of reading“ 
og var samvinnuverkefni 6 Evrópulanda. Samhliða því var gefin út bók með afrakstrinum sem bæði 
var prentuð og birt á netinu. Arnarsmári sótti um nýtt Erasmus verkefni nú í haust í samvinnu við 
Belgíu og Eistland um sjálfbærnimenntun barna og ef styrkur fæst, hefst verkefnið vor 2024.  

Endur - og símenntunaráætlun: Áætlun skólans er skýr og tekið fram að starfsfólk fer á námskeið, 
fræðslumorgna, fyrirlestra og námsferðir sem nýtast skólastarfinu. Skipulagsdagar eru jafnframt 
nýttir til að efla fagþekkingu, styrkja starfshópinn, deildafundi, skipulag starfsins og kynningu og 
fræðslu um stefnur og áætlanir. 

Barnasáttmálinn – Heimsmarkmið: Arnarsmári er Réttindaskóli Unicef og vinnur samkvæmt því. 
Réttindaráð barna er starfandi við skólann og lögð er áhersla á að börn njóti alls þess sem þau þurfa 
til að vera hraust, ánægð, ábyrg og upplýst, að tryggt sé að tekið sé tillit til réttinda barna og stuðlað 
að jafnrétti. Unnið er að menntun til sjálfbærni, Heimsmarkmið Sameinuðu þjóðanna þar sem áhersla 
er á að börn, forráðamenn og starfsfólk leggi sig fram við að gera það sem þeir geta til að stuðla að 
sjálfbærni jarðar á öllum sviðum. Unnið er að umhverfismennt og grænfánaverkefnið tengist mjög vel 
þessum þáttum.  

Börn: Fjölbreytt, krefjandi og spennandi nám og verkefni sem börnunum stendur til boða. Börnum  
er kennt að þau geti haft áhrif á starfið, að á þau sé hlustað, kennd sjálfsstjórn og sjálfsagi, að taka 
ábyrgð á eigin orðum og gerðum og ekki síst að þau læri af mistökum í samskiptum og nái að vaxa af 
þeim.  

Starfsmenn: Innan skólans er lögð rík áhersla á gott samstarf allra starfsmanna, mannauður er 
nýttur og þátttökustjórnun er við lýði. Starfsmannastefna er með góða áhersluþætti þar sem lögð er 
áhersla á að góð samskipti og gagnkvæm virðing sé grundvallarþýðing fyrir vellíðan í starfi og 
starfsárangur.  

Foreldrar:  Mikil foreldrasamvinna, formleg og óformleg, áherslur virka vel, eru fjölbreyttar og 
góðar. Áherslur á gagnkvæman skilning og virðingu fyrir viðhorfum og þekkingu hvors annars. 
Foreldrar finni að kennurum sé annt um börn þeirra og þeir beri megin ábyrgð á uppeldi barna sinna.  

Annað: Gott að sjá að tekist er á við ýmsar áskoranir fagmannlega og á lausnarmiðaðan hátt af 
stjórnunarteymi og starfsfólki skólans. Einnig verður áhugavert að fylgjast með öflugu og framsæknu 
skólastarfi þar sem eitt þróunarverkefni tekur við af öðru.  

 


